
Dept. Landbou gee beurse aan plaaswerkers
Die Wes-Kaapse Departement Landbou het gister (11 Mei 2004) aangekondig dat Elsenburg Landboukollege drie beurse aan belowende jongmense in die Hexrivier Vallei beskikbaar stel.  Die Hexvallei Tafeldruif Assosiasie (HTA) sal voorts belowende kandidate benoem, wat dan aan die normale keuringsprosedures van die Kollege onderwerp sal wees, maar gratis aan dié opleidingsinstansie sal kan studeer.  “Dit is die eerste keer dat die Departement op hierdie wyse ingryp om hulp te verleen aan voorheen benadeelde gemeenskappe – en nie die laaste nie,” het Dr Van Rooyen, departementshoof, Departement Landbou, gesê.

Die aankondiging is gemaak tydens die HTA se geleentheid waar die plaaswerker van die jaar uit hierdie streek aangewys is.  Dr Van Rooyen het die onontbeerlike rol van die plaaswerker benadruk in sy toespraak:  “Plaaswerkers is een van die belangrikste ratte in die landboumasjien en hierdie kompetisie is voorwaar een van die ligtorings in die landbousektor.” 

